5-æм кълас

Темæ: Ирон æвзаджы  цыкурайы фæрдгуытæ.
Урочы хуыз: урок-хъазт.

Урочы нысантæ:  

ахуырадон:

- лексикæйæ рацыд æрмæг бафидар кæнын (æмбисæндтæ, базон-базонтæ, тагъддзуринæгтæ, æнгом дзырдбæстытæ);

рæзын кæныны:

- къордты куыстмæ арæхстдзинад,

-райрæзын кæнын сфæлдыстадон гæнæнтæ,

- бакусын дзургæ ныхасы рæзтыл;

хъомыладон: 

- мадæлон æвзагмæ уарзондзинад гуырын кæнын.   

Урочы фæлгонц:  слайдтæ æмбисæндтимæ, базон-базонты æмæ фразеологион дзырдбæстыты хъуыды бацамонынæн. 

Скъоладзаутæ кусынц къордты. Алы къорды раз дæр – чысыл шкатулкæ фæрдгуытимæ, судзин æндахимæ, лыггонд тымбыл карточкæтæ. 

       I. Ног æрмæгмæ бацæуæн. 

Ахуыргæнæг: Абон нæ урочы базонгæ уыдзыстæм,  ирон адæм цæрæнбонты кæй æмбырд кодтой, æмæ нæм афтæмæй нæ фыдæлтæй чи рхæццæ, уыцы цыкурайы фæрдгуытимæ. 

Цы у цыкурайы фæрдыг та? Цы нысан кæны? Кæм фембæлæн ис цыкурайы фæрдыгыл?

(Цукарайы фæрдыджы тыххæй иу сывæллон бацæттæ кодта чысыл презентаци раныхасимæ. Иууылдæр æм хъусынц).
(Кълас дихгонд æрцыд æртæ къордыл. Алы къорды раз дæр – чысыл шкатулкæ фæрдгуытимæ, судзин æндахимæ, тымбыл лыггонд карточкæтæ. Сæ дзуæппытæм гæсгæ æндахыл кæнынц фæрдгуытæ). 

    II. Ног æрмæгыл куыст.

Ирон ныхасы цыкурайы фæрдгуытæн сæ фыццаг цы у, уый базондзыстут нывмæ гæсгæ  (1-аг ныв)
Дзуапп: Хæфсæн йæ лæппын – хуры тын.  
1-аг цыкурайы фæрдыг у æмбисонд.

2.      Беседæ: Цы у æмбисонд?
       - Æмбисонд у чысыл зондамонæн хъуыды. Æмбисæндты æвæрд ис адæмы зонд, сæ хъуыдытæ, æвдисынц адæмы  ахаст цардмæ. 

 - Æмбисæндтæ сты адæмон сфæлдыстады къаннæгдæр уацмыстæ.
3.   Хъазт    «Чи фылдæр».

Ахуыргæнæг: Фылдæр æмбисæндтæ уæ чи зоны, уый сбæрæг уыдзæн ацы хъазты фæрцы.

(Дзуры темæ. Къорды уæнгтæ уыцы темæйыл дзурынц æмбисæндтæ, алы æмбисондæн дæр – иу фæрдыг кæнынц сæ халыл).

Зæгъæм, темæтæ  «Æмбал», «Сыхаг», «Тагъд æмæ сындæг», «Хистæр æмæ кæстæр», «Бинонтæ», «Хорз æмæ æвзæр» æмæ æнд.

4.      «Цавæр æмбисонд у?»

Къордтæ кæрæдзийæн рагацау бацæттæ кодтой хæс: нывтыл æнцой кæнгæйæ, къухты змæлдæй, мимикæйы фæрцы, пантомимийæ иу командæ иннæмæн архайы æмбисонды хъуыды бацамоныныл. Иннæ командæйы уæнгтæ хъуамæ базоной, цавæр æмбисонд у, уый. 

(алы раст дзуаппæн дæр – иу фæрдыг)

5.   Æмбисæндты хъуыды бацамонынын. 
Урс хохæй сау дур нæ  тулы.
Хи хуыккомы мыст дæр хъæбатыр у. 
Уасаг гæды мыст нæ ахсы.
Цæваг галæн йæ сыкъа сæтты.

Иу мыдыбындз чыргъæд нæ дзаг кæны

Ахуыргæнæг:  Дзыхыл хæцын. (НЫВ)

Ацы дзырдты къорд та цы сты? Уыдон дæр æмбисонд аразынц?

Дзуапп: Нæ, уый та у æнгом дзырдбаст – фразеологизм.

Ахуыргæнæг:  Дыккаг цыкурайы фæрдыг – æнгом дзырдбæстытæ (фразеологизмтæ):
Цыппæрвадыгæй ныййарц уæвын.
Йæ цæстытæ рабырыдысты.

Сæрыл хъен лæууын.
Цæстмæ дарын.

Йæ уд йæ къухты рахаста.
Къух бадарын.
Мæстæй мæлын.
Куыдз æмæ гæдыйы хуызæн цæрын.
7.      Фразеологизм – æнгом дзырдбаст.

Ирон фразеологизмтæм уырыссаг æвзаджы эквивалент ссарын)

8.      Фразеологион дзырдбаст нывмæ гæсгæ базонын.
9. Уырыссаг фразеологизмтæм ирон æвзаджы эквиваленттæ ссарын:
  Жить душа в душу – хæларæй цæрын
 
Плечом к плечу –  уæхски-уæск
Прийти на ум – зæрдыл æрлæууын
С горем попалам –  тыхтæй амæлттæй
Попасть на язык –  искæй  дзыхы бахауын;
Яблоку негде упасть –  къух бакæнæн нæй, æрлæууæн дзы нæй

Сердце болит –  зæрдæ ’хсайы (риссы)

Сидеть как на иголках –  сындзытыл бадæгау

Сердце кровью обливается –  зæрдæйы тугтæ кæлынц

          Сердце в пятку ушло –  йæ уд йæ къæхты бынæй атахт

Ахуыргæнæг: Асиатыл – авд кæрцы.  Цавæр халсарæй фæзæгъынц афтæ та?
 

10.      Æртыккаг цыкурайы фæрдыг – базон-базон. 

11.   Базон-базон цы нысан кæны, уый рæвдздæр чи сбæрæг кæна, уый иу фæрдыг халыл бакæндзæн. 

Æнæ артæй фыцы (чъыр).
Æнæ къах, æнæ къух, афтæмæй дуар бакæны (дымгæ)
Бæндæн хизы, æмæ род нæрсы (нас).
Къодахы бын – лыстытæ (карк æмæ йæ цъиутæ).
Иу лæгæн – дыууадæс фырты (афæдз).
Дзургæ нæ кæны, афтæмæй адæмæн зонд амоны (чиныг).
Дæлдзæхæй нæ сырх гал йе ’взæгтæ суагъта (цæхæра). 
Талынджы уыны, рухсы – нæ (уыг).
Уырызмæгыл фондзыссæдз хæдоны (къабуска).
12.  Базон-базонтæ  æрхъуыды кæнын.

 Ахуыргæнæг: Базонгæ стут ирон адæмон ауыци-уыцитимæ.  Ныр та уæхæдæг æрхъуыды кæнут базон-базонтæ.
(Командæтæ кæрæдзийæн  дзурынц уыци-уыцитæ. Чи аивдæр бацæттæ кæна, чи хуыздæр базона, уымæй – цыкурайы фæрдыг.

(Рувасы тыххæй, заз бæласы тыххæй, судзин æмæ æндах, бирæгъ, стъорл, фыстхалæн æмæ а.д.)

13.  Цыппæрæм цыкурайы фæрдыг хъуамæ уæхæдæг базонат. Ис ын ахæм миниуджытæ:
- йæ фæрцы не ’взаг кæны рæвдздæр,
- фæзæгъæм æй рифмæйы хуызы, фембæлы дзы уыцы иу мыр,
 - хорз æххуыс у зындзурæн мыртæ сахуыр кæнынæн.
14.  Тагъддзуринаг.
Тагъддзуринаг рæвдздæр æмæ аивдæр чи бакæсдзæн.
Чъилон-миллон худинаг,

Чъизи саби дзуринаг.

Хъамылæй хъазты хъа-хъа хъуысы.

Хъарм хъæццулæн хъæдабæ хъуымац.

Хъæдгæс хъуамæ хъæд хъахъхъæна.

Хъæдуры хъилыл хъулон хъæдуртæ.

Уæртт-уæртт!

Джын-джын!

Хæфс-хæфс!

Дынджыр!

Сæр ын,

Кæс-кæс!

Уæртджын –

Хæфс-хæфс!

Карк-хъуыдатт,

Карк-хъуыдатт,

Айк мын ратт,

Айк мын ратт!

Фыдæбон – каркæн,

Айк – мæхицæн.

Ахсадтон æй æмæ - 

Хъуылыпп!

Хиуа худы халоныл: «Хорз фæцалх дæ уаллоныл»!

Хиуа худы халоныл: «Хорз фæцалх дæ уаллоныл»?

 Тæрхъусы хуыст хъилхъусæй!

 Тæрхъусы хуыст хъилхъусæй?

Кукла базыл бафынæй,

Кукла бастад кафынæй? 

 III. Кæронбæттæн.
1. Ахуыргæнæг: Абон базонгæ стут ирон ныхасы цыкурайы фæрдгуытыл. Куыд уæм кæсы, цæмæн сæ афтæ хонынц?

 Уыцы ном сыл кæй сæвæрдтам, уый уæм куыд кæсы?
2. Ахуыргæнæг: Кæй фæрдгуыты рауадысты даргъдæр (хæрдоджытæ)?

Чи уæ хуыздæр зоны ирон адæмон сфæлдыстад?

Кæй æвзаг хъæздыгдæр у? (Сбæрæг кæнын рамбулæджы).
Ахуыргæнæг: Ахуыр кæнут уæ фыдæлты æвзаг.   Æмбисæндтæ, уыци-уыцитæ, æнгом дзырдбæстытæ, тагъддзуринæгтæ цас фылдæр зонат, уый бæрц хъæздыгдæр кæндзæн уе ’взаг.

